
Lagt er til að kostnaður verði metinn jafnóðum við fundahöld og skýrsluskrif á vegum 
Reykjavíkurborgar. Þegar skýrsla er samin verði kostnaður við skýrsluskrifin metin eftir því sem 
unnt er og hann gefinn upp í skýrslunni. Þegar starfshópur skilar af sér, verði kostnaður við 
hópvinnuna metinn og gefinn upp. Einnig verði haldið utan um kostnað vegna starfa fastra ráða 
og nefnda borgarinnar, til dæmis kostnað vegna starfa kjörinna fulltrúa, embættismanna og 
starfsmanna í þágu viðkomandi ráðs og kostnaðurinn gefinn upp við hver áramót.
 
Greinargerð:

Markmið tillögunnar er að auka kostnaðarvitund innan borgarkerfisins og stuðla þannig að 
góðri nýtingu almannafjár.

Mikill kostnaður fellur til vegna fundahalda og skýrsluskrifa hjá Reykjavíkurborg. Rétt er að 
fjallað verði um hvort sá allur sá kostnaður sé eðlilegur og þarfur. Hins vegar er stór hluti þessa 
kostnaðar lítt eða ekki sýnilegur yfirstjórn borgarinnar, hvað þá skattgreiðendum.

Æskilegt er að gerð verði gangskör að því að draga fram kostnað við fundahöld og skýrsluskrif 
í borgarkerfinu og að jafnóðum verði upplýst um hann. Ljóst er að yfirstjórn borgarinnar gæti 
haft mikið gagn af slíkum upplýsingum en ekki síður skattgreiðendur, sem standa straum af 
kostnaðinum. Slík upplýsingagjöf er líkleg til þess að auka kostnaðarvitund hjá 
Reykjavíkurborg. Til dæmis yrði kjörnum fulltrúum þá ljósara en áður, að það kostar fé að vísa 
málum milli nefnda eða að stofna starfshópa um einstök mál. Þá yrði það einnig ljósara en 
áður að skýrsluskrif hafa kostnað í för með sér og að meta þurfi hverju sinni hvort slíkur 
kostnaður sé réttlætanlegur, auk þeirra tafa sem skýrsluskrif geta haft í för með sér á 
málshraða í stjórnkerfinu. 

Erfitt getur reynst að meta kostnað við fundahöld og skýrsluskrif með nákvæmum hætti. 
Erlendis hafa þó verið þróaðar ákveðnar aðferðir til að reikna út slíkan kostnað. Þessar 
reikniaðferðir hafa öðlast viðurkenningu og talið er að þær gefi góða hugmynd um áðurnefndan 
kostnað. Algengt er að stjórnendur og kjörnir fulltrúar í erlendum stjórnkerfum taki mið af 
kostnaðarupplýsingum, sem byggjast á slíkum útreikningum. Færst hefur í aukana að teknar 
séu ákvarðanir á grundvelli slíkra upplýsinga og þá oftast til að stuðla að sparnaði í viðkomandi 
stjórnkerfum. 


